
ТАҚРИЗ
ба автореферати диссертатсияи Қаюмова Мубина Бобоевна дар мавзуи 
“Антропонимияи Кӯлоб ва атрофи он (таҳқиқи забоншиносй)” барои 
дарёфти дараҷаи илмии номзади илми филология аз рӯйи ихтисоси 
10.02.01 - Забони тоҷикӣ. - Душанбе, 2023. - 32 с.

Дар таркиби луғавии ҳамаи забонҳо калимаҳои ифодакунандаи номҳои 
ашхос аз ҷумлаи қабатҳои муҳим ба ҳисоб рафта пайваста мавриди таҳқиқ 
қарор доранд. Лозим ба ёдоварист, ки номҳои ашхос аз ҷиҳати таърихӣ, 
этнографӣ, фарҳангӣ ва забоншиносӣ омӯхта мешаванд. Диссертатсияи 
Қаюмова Мубина Бобоевна “Антропонимияи Кӯлоб ва атрофи он (таҳқиқи 
забоншиносӣ)” унвон дошта, “ба таҳқиқи вижагиҳои сохторӣ - калимасозӣ ва 
луғавию маъноии низоми антропонимияи Кӯлоб ва атрофи он бахшида 
шудааст” (с. 3).

Аз баррасии матни автореферати мавриди тақриз маълум гардид, ки 
дйссертатсияи Қаюмова М.Б. аз муқаддима, се боб, хулоса ва феҳристи 
адабиёти истифодашуда иборат аст.

Дар муқаддима оид ба мубрамӣ ва зарурати баргузории таҳқиқот, 
дараҷаи омӯхташавии он, мақсаду вазифа ва навгониҳои диссертатсия, 
методҳои таҳқиқот, аҳамияти назариявию амалии таҳқиқот ва ғ. сухан 
рафтааст.

Боби аввали диссертатсия “Тавсифи таърихию забоншиносии 
антропонимияи Кӯлоб ва атрофи он” номгузорӣ шуда, фарогири ҳафт фасл 
аст. Фасли якум оид ба масъалаҳои умумии антропонимика бахшида 
шудааст. Дар фасли дуюми ҳамин боб зери унвони “Антропонимика ва 
вижагиҳои он” масъалаҳои ташаккул ва рушди соҳаи антропонимика баррасӣ 
гардидаанд. Фасли сеюм, ки “Бохтар, Хатлон ва Кӯлоб” ном гирифтааст, 
тавсифи таърихии шаҳри Кӯлоб ва минтақаҳои атрофи онро дар бар мегирад. 
“Сохтор ва калимасозии антропонимия” - фасли чоруми диссертатсия буда, 
унвонҷӯ дар ин фасл вижагиҳои сохторию калимасозии антропонимияи 
Кӯлобро таҳлилу баррасӣ намудааст. Фаслҳои панҷум ва шашум “Вокализми 
антропонимия”-ву “Консонантизми антропонимиия” ном дошта, ҷанбаҳои 
овоии антропонимҳои минтақаи мавриди назар бо назардошти ҳодисаҳои 
фонетикӣ ба риштаи таҳқиқ кашида шудаанд. Дар фасли интиҳоии ин боб 
“таҳлили сохторӣ ва сарфу наҳвии 1500 адад номгӯи исмҳои хосси аҳолии 
шаҳри Кӯлоб ва атрофи он” (с. 15) мавриди таҳқиқ қарор гирифтаанд.

Боби дувуми диссертатсия “Тавсифи луғавию маъноии антропонимия” 
ном дошта, аз се фасл иборат аст. Дар фасли якум муаллиф хусусиятҳои 
луғавию маъноии маводи антропонимиро баррасӣ карда, дар фасли дуюм 
номвожаҳоро таснифу таҳлили оморӣ намуда ва дар фасли сеюм ҷузъҳои 
антропонимсозро вобаста ба доираи истеъмол таҳлилу баррасӣ менамояд.

Боби сеюми диссертатсия “Қабатҳои забонӣ ва патронимҳои номсоз” 
унвон гирифта, “ба тавсифу баррасии қабатҳои забонии номҳо бахшида 
шудааст” (с. 25). Диссертант дар шаш фасли боби мазкур антропонимҳои 

шаҳри Кӯлоб ва атрофи онро аз ҷиҳати баромади забонӣ ҳамчун калимаҳои 
тоҷикӣ (эронӣ), арабӣ, юнонӣ, яҳудӣ, туркию муғулӣ ва антропонимияи 
омеҳта баррасӣ намудааст.

Хулосаи диссертатсия ифодакунандаи бардоштҳои унвонҷӯй аз 
натиҷаҳои таҳқиқоти ӯ буда, муҳтавои пажуҳиши мазкурро мушаххас баён 
намудааст.

Дар баробари муваффақиятҳои кор, дар автореферати диссертатсияи 
унвонҷӯй баъзе ғалатҳо ва камбудиҳои ҷузъӣ роҳ ёфтаанд, ки зикри онҳо ба 
фоидаи кор хоҳад буд. Аз ҷумла:

1. Ҳарчанд дар банди дараҷаи таҳқиқи мавзуъ ва асосҳои методологии 
таҳқиқ номгӯи зиёди рисолаҳои илмии муҳаққиқони номшинос оварда шуда 
бошад ҳам, аммо баъзе аз рисолаҳои марбут ба номшиносӣ ба назар нарасид, 
ки рисолаи муҳаққиқ Холназаров Р.М. (Таҳлили лингвистӣ, гендерӣ ва 
омории антропонимҳои ноҳияи Лахш, 2019) аз қабили онҳост.

2. Хуб мешуд, маводи овардашуда мавриди таҳлил қарор дода шавад (с. 
19, 20, 22, 24).

Эродҳои мазкур ҷузъӣ буда, арзиши автореферати диссертатсияи 
тақризшавандаро коҳиш намедиҳанд.

Хулосаҳои мухтасари кори диссертатсионӣ, ки ба забонҳои тоҷикӣ, 
русӣ ва англисӣ дар охири автореферати диссертатсия оварда шудаанд, тибқи 
талаботи амалкунандаи Комиссияи олии аттестатсионии назди Президенти 
Ҷумҳурии Тоҷикистон таҳия гардида, моҳияти илмии диссертатсияи 
мазкурро ба таври фишурда ифода мекунанд. Автореферати диссертатсияи 
Қаюмова Мубина Бобоевна ба талаботи Низомномаи намунавӣ оид ба Шурои 
диссертатсионӣ ва тартиби додани дараҷаҳои илмӣ ва унвони илмӣ (дотсент, 
профессор) пурра ҷавобгӯ буда, муаллифи он сазовори дарёфти дараҷаи 
илмии номзади илми филология аз рӯйи ихтисоси 10.02.01 - Забони тоҷикӣ 
мебошад.

